MINUTI

KAMRA TAD-DEPUTATI

KUMITAT PERMANENTI DWAR L-AFFARIJIET SOĊJALI 

LAQGĦA NRU 16
It-Tlieta, 28 ta’ Jannar 2014 
Il-Kumitat Permanenti dwar l-Affarijiet Soċjali ltaqa' fil-Palazz, il-Belt Valletta, fis-6.42 p.m.

L-Onor. Deborah Schembri, President tal-Kumitat, ippresediet.

PREŻENTI:  L-Onor. Silvio Parnis, l-Onor. Anthony Agius Decelis, l-Onor. Marthese Portelli, l-Onor. Claudette Buttigieg u l-Onor. Robert Cutajar.
TALBA

Il-President tal-Kumitat qalet it-talba.

MINUTI

Il-Minuti tal-Laqgħa Nru. 15 li saret nhar l-Erbgħa 11 ta’ Diċembru 2013 ġew konfermati.  

L-Onor. Anthony Agius Decelis kompla jippressjedi l-laqgħa minħabba li l-Onor. Deborah Schembri kellha tkun preżenti f’Kumitat ieħor. 
KORRISPONDENZA

Iċ-Chairperson poġġiet fuq il-Mejda tal-Kamra:

Dok 13 - Rapport Annwali 2012 maħruġ mill-Uffiċċju tal-Kummissarju għall-   Organizzazzjonijiet Volontarji. 

Dok 14 – Email datata 21 ta’ Jannar 2014 mibgħuta mis-Sur Francis Ghirxi Segretarju Privat tas-Segretarju Parlamentari għad-Drittijiet ta’ Persuni b’Diżabilità u Anzjanità Attiva dwar il-ħatra tal-membri tal-Guardianship Board kif rikjest mill-liġi.

Dok 15 – Email datata 23 ta’ Jannar 2014 mibgħuta mis-Sur John Vella, Segretarju tal-Kumitat Permanenti dwar l-Affarijiet Barranin u Ewropej, fejn qed jibgħat lill-Kumitat id-dokument intitolat “Communication from the Commission to the European Parliament, the Council, the European Economic and Social Committee and the Committee of the Regions – the External Dimension of EU Social Security Coordination” sabiex jiġi kkonsidrat mill-Kumitat dwar l-Affarijiet Soċjali.  Qed tiġi mehmuża wkoll il-pożizzjoni tal-Gvern, il-komunikazzjoni nnifisha u r-rapport tar-Research Analyst.  
 
Vjolenza Domestika – DISKUSSJONI MAL-KUMMISSARJU TAL-PULIZIJA
Il-Kummissarju tal-Pulizija, is-Sur Peter Paul Zammit ressaq lill-Kumitat preżentazzjoni qasira dwar dan is-suġġett.  Fost affarijiet oħra semma’ kif il-vjolenza domestika mhijiex xi fenomenu ġdid imma ilha sseħħ fis-soċjetà umana mill-bidu nett tal-ħolqien tagħha.  F’dan il-kuntest jidħol id-dritt tas-soċjetà li tħares lilha nnifisha minn din it-tip ta’ vjolenza u l-obbligu li tgħin lill-partijiet konċernati sabiex isibu s-soluzzjoni u fejn hemm bżonn li tikkastiga lill-aggressur.
Il-Kummissarju kompla jgħid li fil-maġġoranza tal-każijiet il-pulizija jkunu fuq quddiem nett għax l-ewwel post ta’ refuġju u ta’ informazzjoni huma proprju l-pulizija.   Il-problema mhijiex sempliċement fuq il-fatt li tasal l-informazzjoni imma fil-mod ta’ kif tirrispondi għaliha; x’għajnuna se tagħti u x’azzjoni se tittieħed min-naħa tal-pulizija.  Waħda mill-akbar preokupazzjonijiet f’dawn il-każijiet hija li l-pulizija li jkunu front liners ma jkollhomx it-taħriġ meħtieġ biex jindirizzaw kif suppost is-sitwazzjoni li jkollhom quddiemhom.  U fil-fatt il-Korp qed iħares biex jagħti tagħlim speċjalizzat.  Dawn il-problemi qegħdin jiġu indirizzati permezz ta’ diskussjonijiet ma’ entitajiet governattivi, fosthom Sedqa, Appoġġ u s-Supportline 179.  
F’każijiet ta’ vjolenza domestika fejn ikun hemm involuti l-minuri l-emendi li kienu daħlu fis-sena 2000 jagħtu s-saħħa lill-pulizija sabiex jagħmlu wkoll l-arrest ħalli jipproteġu lil dawk li huma l-aktar vulnerabbli.  U proprju f’dawn il-każijiet l-azzjoni tal-pulizija trid tkun waħda mmedjata.  Għal darb’oħra ħafna mill-pulizija mhumiex la attrezzati psikoloġikament u lanqas b’mezzi oħra sabiex jagħtu dik il-kura neċessarja.  U ħafna drabi jkollhom jaqgħu fuq esperjenzi personali sabiex jattwaw dak li jkun irid isir f’dik iċ-ċirkostanza.
Għalkemm l-arrest huwa wieħed mill-aktar għodod b’saħħithom li tingħata l-pulizija sabiex tneħħi l-persuna konċernata mill-post fejn tkun seħħet il-vjolenza domestika, dan mhuwiex l-għodda propizja għax it-terminu tiegħu huwa qasir u għalhekk kif l-aggressur jerġa’ jiġi liberat, dan se jerġa’ jirritorna fl-istess dar fejn ikun hemm il-vittma.  F’dawn il-każijiet l-aktar ħaġa ta’ benefiċċju hija r-riabilitazzjoni u l-kura neċessarja.
Wara kien hemm diskussjoni.
L-Onor Robert Cutajar talab li jiġi skużat peress li kellu xi mpenji oħra fil-Plenarja.
L-Onor Deborah Schembri, President tal-Kumitat, reġgħet ħadet it-tmexxija tal-Kumitat. 

Iċ-Chairperson ippromettiet li tibgħat kopja tar-rapport li kien se joħroġ il-Kumitat dwar il-vjolenza domestika lill-Kummissarju tal-Pulizija biex ikun jista’ jservi ta’ għajnuna meta jkunu qed jitfasslu l-programmi ta’ taħriġ għall-pulizija.
Fit-8.04 p.m. il-Kumitat aġġorna għal nhar it-Tlieta, 04 ta’ Frar fl-istess ħin.  

SKRIVAN TAL-KUMITAT
KONFERMATI

